
Réamhrá 

Thar thrí chruinniú in 2022, rinne Comhchoiste na Gaeilge, na Gaeltachta agus Phobal 

Labhartha na Gaeilge a bhreithniú ar an bhforáil dhlíthiúil go n-úsáidtear 

logainmneacha Gaeilge amháin ar logainmneacha na Gaeltachta i bhfianaise 

fhionnachtain an Choimisinéara Teanga gur sháraigh an Roinn Comhshaoil, Aeráide 

agus Cumarsáide, nó an Roinn Cumarsáide, Fuinnimh agus Acmhainní Nádúrtha mar 

a bhí, a dualgas reachtúil teanga maidir le logainmneacha Gaeltachta i gcás an 

chórais Eircode. 

D’eagraigh an Comhchoiste na trí chruinniú seo a leanas: - 

Cruinniú ar an 2 Márta 2022 leis an Aire Stáit ag an Roinn Iompair agus an tAire 

Stáit ag an Roinn Comhshaoil, Aeráide agus Cumarsáide ar a bhfuil freagracht 

ar leith maidir le Beartas Poist agus le hÉirchód – An Teachta Dála Hildegarde 

Naughton (an tAire Stáit). D’fhreastail an Príomhoifigeach – Ben King Uasal; 

agus an tArdoifigeach – Aisling Ní Bhrádaigh Uasal, sa Rannóg Éirchóid; agus 

an Príomhoifigeach agus Ceannasaí Cumarsáide – Gráinne Uí Thuama Uasal 

sa Roinn Comhshaoil, Aeráide agus Cumarsáide ar an gcruinniú i dteannta leis 

an Aire Stáit. 

Cruinniú ar an 13 Iúil 2022 leis an Stiúrthóir um Thrádáil Idirnáisiúnta do Ghnó 

Poist agus Beartán – Cyril Mc Grane Uasal, thar ceann an Chomhlachta Poiblí 

An Post; an Príomhfheidhmeannach – Dara Keogh Uasal agus an Cathaoirleach 

– Liam Irwin Uasal, thar ceann an Fhochomhlachta Phoiblí An Post 

GeoDirectory; agus an Stiúrthóir Tráchtála – Alan Dignam Uasal, thar ceann an 

chomhlachta príobháidigh Eircode / Capita Business Support Services, Ireland 

Limited (Eircode / Capita). 

Cruinniú ar an 30 Samhain 2022 leis an Ard Rúnaí Cúnta – Ciarán Ó hÓbáin 

Uasal, an Príomhoifigeach – Ben King Uasal, agus an Príomhoifigeach Cúnta – 

Dan Lawlor Uasal, thar ceann na Roinne Comhshaoil, Aeráide agus 

Cumarsáide; an Príomhoifigeach – Eoin Ó Droighneáin Uasal; an 

Príomhoifigeach – an Dr Conchubhar Ó Crualaoich; agus an tArdoifigeach – 

Aindí Mac Giolla Chomhghaill Uasal, thar ceann an Bhrainse Logainmneacha sa 

Roinn Turasóireachta, Cultúir, Ealaíon, Gaeltachta, Spóirt agus Meán; agus an 

Príomhoifigeach Feidhmiúcháin – Colin Bray Uasal, thar ceann Shuirbhéireacht 

Ordanáis Éireann. 

Bíodh is gur eascair imscrúdú an Chomhchoiste ó fhionnachtain an Choimisinéara 

Teanga i leith na Roinne Comhshaoil, Aeráide, nó na Roinne Cumarsáide, Fuinnimh 

agus Acmhainní Nádúrtha mar a bhí, ní hé sin ábhar na tuarascála seo go baileach – 

ní air sin a dhírigh an Comhchoiste a imscrúdú ach an oiread, agus an tuarascáil seo 

á cur le chéile aige. 

Ina ionad sin, is é ábhar na tuarascála seo an dualgas atá ar an gComhlacht Poiblí An 

Post, ar an bhFochomhlacht Poiblí An Post GeoDirectory, agus ar an gcomhlacht 

príobháideach Eircode / Capita, agus iad ag cur seirbhís phoiblí ar fáil don phobal, 

géilleadh le forálacha Acht na dTeangacha Oifigiúla 2003 agus 2021 (Acht na 

dTeangacha Oifigiúla) maidir le húsáid na logainmneacha Gaeilge oifigiúla, ceadaithe 

i gceantair Ghaeltachta amháin. 

De réir Acht na dTeangacha Oifigiúla: - 

“folaíonn “logainm” ainm aon chúige, contae, cathrach, baile, sráidbhaile, 

barúntachta, paróiste nó baile fearainn, nó ainm aon ghné tíre (nádúrtha nó 

saorga), dúiche, limistéir nó áite, mar a thaispeántar ar léarscáileanna 

Shuirbhéireacht Ordanáis Éireann.” (CUID 5 – Logainmneacha – Mínithe –  

31. —) 

Tugann an Comhchoiste dá aire, de réir Acht na dTeangacha Oifigiúla, nach 

bhfolaíonn “logainm”, ainmneacha nó sloinnte daoine aonair, nó ainmneacha nó teidil 

a bhronnann daoine nó eagraíochtaí ar a réadmhaoin phríobháideach. Sin iad na 

hainmneacha agus na teidil a bhronnann siad ar a dtithe cónaithe, ar a monarchana, 

ar a ngnólachtaí, ar a gcomhlachtaí, ar a gcumainn, nó ar aon fhoirgnimh dá gcuid 

féin. 

Ní bhaineann an tuarascáil seo leis na hainmneacha sin. Ní cuid de logainmneacha 

na tíre iad, agus ní bheadh an Chomhchoiste toilteanach go n-iarrfar ar an Aire Stáit, 

ar an gComhlacht Poiblí An Post, ar an bhFochomhlacht Poiblí An Post GeoDirectory, 

ar an gcomhlacht príobháideach Eircode / Capita, nó ar aon Chomhlacht Poiblí nó 

comhlacht príobháideach eile, rialacha a chur i bhfeidhm a chuirfeadh iallach ar aon 

duine nó ar aon eagraíocht, leagan amháin nó leagan ar leith de na hainmneacha 

pearsanta agus príobháideacha sin a úsáid. 

Baineann an tuarascáil seo le logainmneacha mar a shainmhínítear iad in Acht na 

dTeangacha Oifigiúla. Baineann sí le logainmneacha na ngnéithe thuasluaite san 

Acht, ‘mar a thaispeántar ar léarscáileanna Shuirbhéireacht Ordanáis Éireann iad’. 

Baineann sí leis na logainmneacha sin go léir sa chás gur cuid de sheoltaí iad atá 

lonnaithe i gceantair Ghaeltachta. Ní bhaineann an tuarascáil seo le logainmneacha 

ná le seoltaí taobh amuigh de na ceantair Ghaeltachta. 

Tá tuarascáil chuimsitheach curtha le chéile ag an gComhchoiste bunaithe ar an 

bhfianaise a leagadh os a chomhair agus ar an taighde a rinne sé ar an ábhar seo. Tá 

seacht moladh láidre déanta ag an gComhchoiste agus tá na moltaí seo ar fáil mar 

chuid den tuarascáil seo. 

Le linn na gcruinnithe seo, thug an Comhchoiste dá aire, mar chuid den fhianaise a 

leag an tAire Stáit faoina bhráid, go dtiocfaidh deireadh leis an gconradh reatha atá 

ann idir an Roinn Comhshaoil, Aeráide agus Cumarsáide, agus an comhlacht 

príobháideach Eircode / Capita i mí na Nollag 2023 maidir le soláthar na seirbhíse 

poiblí Eircode don phobal thar ceann an Stáit. Thug an Comhchoiste dá aire gur chuir 

an tAire Stáit in iúl dó go raibh an Roinn i mbun breithnithe ar na socruithe a bhainfidh 

le conradh nua i leith na seirbhíse poiblí Eircode a sholáthrófar don phobal thar ceann 

an Stáit, agus cad a bheadh i gceist leis an gconradh nua sin (2 Márta 2022). 

Is chuige sin atá an tuarascáil seo á foilsiú ag an gComhchoiste i mí Dheireadh 

Fómhair 2023, dhá mhí sula dtiocfaidh deireadh leis an gconradh reatha atá ann idir 

an Roinn Comhshaoil, Aeráide agus Cumarsáide agus an comhlacht príobháideach 

Eircode / Capita tAire Stáit. Tabharfaidh sé seo dóthain ama don Aire Stáit sa Roinn 

Comhshaoil, Aeráide agus Cumarsáide ar a bhfuil freagracht ar leith maidir le Beartas 

Poist agus le hÉirchód – an Teachta Dála Jack Chambers, (an tAire Stáit reatha) 

breithniú a dhéanamh ar an tuarascáil seo, agus ar na seacht moladh láidre atá mar 

chuid di. Chomh maith leis sin, tá an Comhchoiste tar éis scríobh chuig an Aire Stáit 

reatha agus a fhiafraí de gan aon fhad a chur leis an gconradh reatha atá ag a Roinn 

leis an gcomhlacht príobháideach Eircode / Capita go dtí go labhraíonn sé leis an 

gComhchoiste faoin tuarascáil seo agus faoin seacht moladh atá mar chuid di. Féach 

Aguisín 3 den tuarascáil seo. 

Tá súil againn go ndéanfaidh an tAire Stáit reatha amhlaidh, agus go dtiocfaidh sé os 

comhair an Chomhchoiste roimh dheireadh mhí na Samhna 2023 chun an tuarascáil, 

ár 7 moladh agus an conradh nua, nó an conradh reatha agus fad curtha leis a phlé 

linn i leith soláthar na seirbhíse poiblí Eircode a sholáthrófar don phobal thar ceann an 

Stáit. 

Thar mo cheannsa agus thar ceann Chomhaltaí uile an Chomhchoiste, ba mhaith liom 

glacadh leis an deis seo buíochas a ghabháil leis an Aire Stáit agus leis na finnéithe 

go léir a tháinig os ár gcomhair, a leag a dtuairimí faoinár mbráid agus a thug cabhair 

dúinn ár n-imscrúdú ar an ábhar seo a thabhairt chun críche. Táimid an-bhuíoch díobh 

go léir as sin. 

Chomhaontaigh an Chomhchoiste an tuarascáil seo ag a chruinniú ar an 4 Deireadh 

Fómhair 2023, agus arís ag a chruinniú ar an 11 Deireadh Fómhair 2023, agus 

chomhaontaigh sé í a leagan faoi bhráid Thithe an Oireachtais ar an 18 Deireadh 

Fómhair 2023. 

 
 
 
 
______________________________ 
 
An Teachta Dála Aengus Ó Snodaigh 
Cathaoirleach an Choiste 
11 Deireadh Fómhair 2023 

Moltaí 

Mar chuid den tuarascáil seo, tá na moltaí seo a leanas comhaontaithe ag Comhaltaí 

an Chomhchoiste. 

1. Go gcinnteoidh an tAire Stáit ag an Roinn Comhshaoil, Aeráide agus 

Cumarsáide ar a bhfuil freagracht ar leith maidir le Beartas Poist agus le 

Eircode go ngéilleann an Comhlacht Poiblí An Post, an Fochomhlacht 

Poiblí An Post GeoDirectory agus an comhlacht príobháideach Eircode / 

Capita Business Support Services, Ireland Limited le forálacha Acht na 

dTeangacha Oifigiúla, Ionstraim Reachtúla Uimhir 872 de 2004 – An tOrdú 

Logainmneacha (Ceantair Ghaeltachta) 2004, agus Ionstraim Reachtúla 

Uimhir 599 de 2011 – An tOrdú Logainmneacha (Ceantair Ghaeltachta) 

2011 agus seirbhísí poiblí á gcur ar fáil acu don phobal thar ceann an Stáit. 

 

2. Go nglacfaidh an Comhlacht Poiblí An Post lena dhualgas mar Chomhlacht 

Poiblí géilleadh láithreach le forálacha Acht na dTeangacha Oifigiúla, 

Ionstraim Reachtúla Uimhir 872 de 2004 – An tOrdú Logainmneacha 

(Ceantair Ghaeltachta) 2004, agus Ionstraim Reachtúla Uimhir 599 de 

2011 – An tOrdú Logainmneacha (Ceantair Ghaeltachta) 2011 agus 

seirbhísí poiblí á gcur ar fáil aige don phobal thar ceann an Stáit. 

 

3. Go nglacfaidh an Fochomhlacht Poiblí An Post GeoDirectory láithreach 

lena dhualgas mar Fhochomhlacht Poiblí géilleadh le forálacha Acht na 

dTeangacha Oifigiúla, Ionstraim Reachtúla Uimhir 872 de 2004 – An tOrdú 

Logainmneacha (Ceantair Ghaeltachta) 2004, agus Ionstraim Reachtúla 

Uimhir 599 de 2011 – An tOrdú Logainmneacha (Ceantair Ghaeltachta) 

2011 agus seirbhísí poiblí á gcur ar fáil aige don phobal thar ceann an Stáit. 

4. Go nglacfaidh Eircode / Capita Business Support Services, Ireland Limited 

láithreach lena dhualgas mar chomhlacht príobháideach atá i mbun 

seirbhíse poiblí a chur ar fáil don phobal, faoi chonradh leis an Stát, agus 

thar ceann, an Stáit, géilleadh le forálacha Acht na dTeangacha Oifigiúla, 

Ionstraim Reachtúla Uimhir 872 de 2004 – An tOrdú Logainmneacha 

(Ceantair Ghaeltachta) 2004, agus Ionstraim Reachtúla Uimhir 599 de 

2011 – An tOrdú Logainmneacha (Ceantair Ghaeltachta) 2011 agus 

seirbhísí poiblí á gcur ar fáil aige don phobal thar ceann an Stáit. 

 

5. Go gcuirfidh an Comhlacht Poiblí An Post, an Fochomhlacht Poiblí An Post 

GeoDirectory agus Eircode / Capita Business Support Services, Ireland 

Limited, stad láithreach leis an úsáid atá á baint acu as leaganacha Béarla, 

neamhoifigiúla, neamhcheadaithe de logainmneacha i gceantair 

Ghaeltachta, agus go mbainfidh siad úsáid as na leaganacha Gaeilge 

oifigiúla, ceadaithe amháin, as seo amach, agus iad i mbun seirbhísí poiblí 

a chur ar fáil don phobal thar ceann an Stáit. 

 

6. Go ndéanfaidh an Comhlacht Poiblí An Post, an Fochomhlacht Poiblí An 

Post GeoDirectory agus an comhlacht príobháideach Eircode / Capita 

Business Support Services Ireland Limited an t-infheistiú agus an oiliúint 

foirne atá de dhíth chun aon deacrachtaí taifeadta, scagtha, dáileacháin, 

teicneolaíochta, riaracháin, agus soláthar foirne atá acu a réiteach, agus na 

seirbhísí poiblí atá á gcur ar fáil acu don phobal thar ceann an Stáit a chur 

ar fáil gan teacht salach ar fhorálacha Acht na dTeangacha Oifigiúla, 

Ionstraim Reachtúla Uimhir 872 de 2004 – An tOrdú Logainmneacha 

(Ceantair Ghaeltachta) 2004, agus Ionstraim Reachtúla Uimhir 599 de 

2011 – An tOrdú Logainmneacha (Ceantair Ghaeltachta) 2011. 

7. Go gcinnteoidh an tAire Stáit ag an Roinn Comhshaoil, Aeráide agus 

Cumarsáide ar a bhfuil freagracht ar leith maidir le Beartas Poist agus le 

Eirchód go gcuirfear na forálacha seo aaleanas san áireamh mar 

choinníollacha neamh-inchaibidle den chonradh atá le comhaontú roimh 

dheireadh na bliana 2023, i gcomhair na seirbhíse poiblí Eircode: - 

 

7.1 Go mbeidh suíomh idirlín nua Éirchóid ar fáil, go huile is go 

hiomlán, leideanna, comhairle agus gach rud eile san áireamh, 

go dátheangach, i nGaeilge agus i mBéarla, agus go mbronnfar 

an t-ainm Gaeilge Éirchód, amháin air, seachas an t-ainm Béarla 

Eircode, nó an t-ainm dátheangach Éirchód / Eircode , mar léiriú 

ar an gcur chuige réamhghníomhach nua seo; 

 

7.2 Go mbeidh sé mar choinníoll neamh-inchaibidle ar an 

gcomhlacht ar a mbronnfar an conradh nua i leith na seirbhíse 

poiblí Éirchód a chuirfear ar fáil don phobal, thar ceann an Stáit, 

cé acu Comhlacht Poiblí nó comhlacht príobháideach a bheidh i 

gceist, go mbainfear úsáid as an leagan Gaeilge d’ainm gach 
uile chomhlacht poiblí, sa leagan Gaeilge dá seoltaí ar a laghad, 

Comhlachtaí Poiblí atá lonnaithe sa Ghaeltacht agus san 

iarGhaeltacht araon, agus a seoltaí á soláthar don phobal thar 

ceann an Stáit mar chuid den tseirbhís phoiblí Éirchóid nua. 

 

7.3 Go mbeidh sé mar choinníoll neamh-inchaibidle ar an 

gcomhlacht ar a mbronnfar an conradh nua i leith na seirbhíse 

poiblí Éirchód a chuirfear ar fáil don phobal, thar ceann an Stáit, 

cé acu, Comhlacht Poiblí nó comhlacht príobháideach a bheidh 

i gceist, go mbainfear úsáid as an leagan Gaeilge d’ainm na 
comhlachtaí poiblí go léir, sa leagan Gaeilge dá seoltaí ar a 

laghad, ar an suíomh idirlín nua Éirchód. 

7.4 Go mbeidh sé mar choinníoll neamh-inchaibidle ar an 

gcomhlacht ar a mbronnfar an conradh nua i leith na seirbhíse 

poiblí Éirchód a chuirfear ar fáil don phobal, thar ceann an Stáit, 

cé acu, Comhlacht Poiblí nó comhlacht príobháideach a bheidh 

i gceist, go mbeidh rogha ag daoine agus eagraíochtaí, iad siúd 

atá lonnaithe sa Ghaeltacht agus iad siúd ata lonnaithe san 

iarGhaeltacht araon, agus a mbeidh a seoltaí ar fáil ar an Éirchód 

nua, go mbeidh rochtain poiblí ar a gcuid seoltaí pearsanta trí 

mheán na Gaeilge amháin, agus má dhéanfaidh siad an rogha 

sin, agus má chuirfidh siad an rogha sin in iúl don tseirbhís 

phoiblí Éirchód, go ndéanfar cinnte de nach mbeidh an leagan 

Béarla dá gcuid seoltaí ar fáil ar shuíomh idirlín Éirchód níos mó. 

An Reachtaíocht Chuí 
De réir Alt 33. — (2) d’Acht na dTeangacha Oifigiúla, tar éis don Aire dearbhú a 

dhéanamh i leith aon logainm atá lonnaithe i gceantar Gaeltachta, ‘ní bheidh aon 

fheidhm ná éifeacht a thuilleadh leis an leagan Béarla den logainm’ in ... ‘(c) aon 

doiciméad a úsáidtear in imeachtaí dlíthiúla nó chun críocha imeachtaí dlíthiúla agus 

a dhéanfar, a eiseofar nó a sheirbheálfar ar an dáta feidhme nó dá éis’. I gcomhréir 

leis an bhforáil seo, cuireadh na hIonstraimí Reachtúla seo a leanas i bhfeidhm: - 

Ionstraim Reachtúla Uimhir 872 de 2004 – An tOrdú Logainmneacha 

(Ceantair Ghaeltachta) 2004 a shínigh an tAire Gnóthaí Pobail, Tuaithe 

agus Gaeltachta – an Teachta Dála Éamon Ó Cuív, ar an 21 Nollaig 2004; 

Sa Nóta Míniúcháin ag deireadh Uimhir 872 de 2004, deirtear: - 

‘Dearbhaítear leis an Ordú seo na leaganacha oifigiúla Gaeilge 

de logainmneacha na gCeantar Gaeltachta. Faoi réir forálacha 

alt 33(1) d’Acht na dTeangacha Oifigiúla, níl aon fheidhm ná 
éifeacht a thuilleadh leis an leagan Béarla de na logainmneacha 

seo ar an agus ón 28 Márta 2005’. 

Ionstraim Reachtúla Uimhir 599 de 2011 – An tOrdú Logainmneacha 

(Ceantair Ghaeltachta) 2011 a shínigh an tAire Ealaíon, Oidhreachta agus 

Gaeltachta – an Teachta Dála Jimmy Deenihan, ar an 1 Samhain 2011. 

Sa Nóta Míniúcháin, ag deireadh Uimhir 599 de 2011, deirtear : - 

‘Dearbhaítear leis an Ordú seo na leaganacha oifigiúla Gaeilge 

de logainmneacha sna Ceantair Ghaeltachta nach 

logainmneacha riaracháin iad a léirítear ar léarscáileanna na 

Suirbhéireachta Ordanáis ar scála sé orlach don mhíle 

(1:10,560) agus nach gclúdaítear san Ordú Logainmneacha 

(Ceantair Ghaeltachta) 2004. Faoi réir forálacha alt 33(1) d’Acht 
na dTeangacha Oifigiúla, níl aon fheidhm ná éifeacht a 

thuilleadh leis an leagan Béarla de na logainmneacha seo ar 

agus ón 1ú Samhain 2011’. 

An tSeirbhís Phoiblí Eircode 

In ainneoin forálacha Alt 33 (2) d’Acht na dTeangacha Oifigiúla agus an dá Ionstraim 

Reachtúla thuasluaite (an reachtaíocht chuí), is í tuairim an Chomhchoiste ná go bhfuil 

an Comhlacht Poiblí An Post, an Fochomhlacht Poiblí An Post GeoDirectory agus an 

comhlacht príobháideach Eircode / Capita ag baint feidhme agus tairbhe as 

leaganacha Béarla, neamhoifigiúla, neamhcheadaithe de logainmneacha atá 

lonnaithe i gceantair Ghaeltachta, agus iad ag cur seirbhís phoiblí ar fáil don phobal, 

thar ceann an Stáit. Chomh maith leis sin, is í tuairim an Chomhchoiste ná nach bhfuil 

aon stádas faoin dlí ag na leaganacha Béarla, neamhoifigiúla, neamhcheadaithe seo, 

tar éis na dátaí a cuireadh na hOrduithe Logainmneacha thuasluaite i bhfeidhm. 

In ainneoin sin, naoi mbliana déag i ndiaidh chur i bhfeidhm an chéad Ionstraim 

Reachtúla, agus dhá bhliain déag i ndiaidh an dara hIonstraim Reachtúla thuasluaite 

a chur i bhfeidhm, tá Eircode / Capita fós ag soláthar na leaganacha Béarla, 

neamhoifigiúla, neamhcheadaithe sin díreach ar a shuíomh idirlín seirbhíse poiblí 

Eircode. De bharr an chur chuige neamhcheadaithe seo, tá na leaganacha Béarla, 

neamhoifigiúla, neamhcheadaithe ar fáil go hoifigiúil ón Stáit, trí Eircode / Capita, agus 

é ag cur seirbhís phoiblí ar fáil don phobal thar ceann an Stáit, agus á n-úsáid ag 

comhlachtaí áirithe, nuair a dhéanann siad teagmháil le daoine atá lonnaithe sa 

Ghaeltacht; daoine nach bhfuil ag iarraidh ach go mbainfear úsáid as na 

logainmneacha Gaeilge oifigiúla amháin a bhaineann lena gcuid seoltaí féin – daoine 

a bhfuil an ceart dlíthiúil acu, de réir na reachtaíochta cuí, go ndéanfar a leithéid, agus 

go gcinnteoidh an Stáit go ndéanfar amhlaidh. 

Mar a léiríodh thuas, thug an Comhchoiste cuireadh do na páirtithe leasmhara teacht 

os a chomhair agus an cheist seo a phlé leis. D’éist an Comhchoiste leis an bhfianaise 

a leag siad faoina bhráid agus phléigh sé an fhianaise sin leo. Phléigh an Comhchoiste 

an dualgas atá orthu seirbhís phoiblí a chur ar fáil don phobal thar ceann an Stáit agus 

an dualgas atá orthu an tseirbhís phoiblí sin a chur ar fáil gan teacht salach ar an 

reachtaíocht chuí. 

Is oth leis an gComhchoiste a rá, tar éis dó an fhianaise sin go léir a chloisteáil agus 

tar éis dó páirt a ghlacadh sa phlé leis na finnéithe uirthi, go bhfuil an chuma ar an 

scéal nach nglacann an Comhlacht Poiblí An Post, an Fochomhlacht Poiblí An Post 

GeoDirectory agus an comhlacht príobháideach Eircode/ Capita leis go bhfuil dualgas 

orthu géilleadh leis an reachtaíocht chuí agus an tseirbhís phoiblí Eircode á cur ar fáil 

acu don phobal thar ceann an Stáit. 

I ndiaidh an phlé air seo leo, tá an chosúlacht ann: - 

Go bhfuil an Comhlacht Poiblí An Post agus an Fochomhlacht Poiblí An Post 

GeoDirectory den tuairim go dtugann deacrachtaí taifeadta, scagtha, 

dáileacháin, teicneolaíochta, riaracháin, soláthar foirne, agus méadracha 

cáilíochta seirbhíse, díolúine ón reachtaíocht ábhartha dóibh, agus go bhfuil sé 

ceadaithe acu neamhaird a thabairt di agus seirbhís phoiblí á soláthar acu don 

phobal thar ceann an Stáit. 

Go bhfuil an comhlacht príobháideach Eircode / Capita den tuairim, bíodh is go 

soláthraíonn an Comhlacht Poiblí An Post agus an Fochomhlacht Poiblí An 

PostGeoDirectory leaganacha Béarla, neamhoifigiúla, neamhcheadaithe de 

logainmneacha i gceantair Ghaeltachta dó, go bhfuil cead aige na leaganacha 

sin a chur ar fáil mar chuid den tseirbhís phoiblí a sholáthraíonn sé don phobal 

thar ceann an Stáit, agus go bhfuil sé ceadaithe aige neamhaird a thabhairt don 

reachtaíocht chuí dá réir. 

Cé nár dúirt na finnéithe ón gComhlacht Poiblí An Post, ón bhFochomhlacht Poiblí An 

Post GeoDirectory nó ón gcomhlacht príobháideach Eircode / Capita na rudaí sin go 

neamhbhalbh linn, níor fhreagair siad na ceisteanna ar chuir an Comhchoiste orthu 

ina leith. Seachas sin, thug siad an leithscéal don Chomhchoiste, agus rinne siad athrá 

arís is arís eile air, nach raibh aon rogha acu, dar leo, ach na leaganacha Béarla, 

neamhoifigiúla, neamhcheadaithe de logainmneacha atá lonnaithe i gceantair 

Ghaeltachta a úsáid, agus a chur ar fáil don phobal, agus iad i mbun na seirbhíse 

poiblí Eircode a chur ar fáil don phobal thar ceann an Stáit. 

Dar leo, níorbh fhéidir leo sin a dhéanamh go húimléideach gan na leaganacha Béarla 

neamhoifigiúla, neamhcheadaithe a chur ar fáil taobh le taobh leis na leaganacha 

Gaeilge oifigiúla. Tá an chosúlacht ar an scéal, ag féachaint ar an bhfianaise a leag 

siad faoi bhráid an Chomhchoiste, go bhfuil siad den tuairim go bhfuil cead acu na 

leaganacha Béarla, neamhoifigiúla, neamhcheadaithe de logainmneacha i gceantair 

Ghaeltachta a chur ar fáil don phobal mar chuid den tseirbhís phoiblí a chuireann siad 

ar fáil don phobal thar ceann an Stáit, chomh fada is a chuireann siad na 

logainmneacha Gaeilge oifigiúla taobh le taobh leo. 

Tar éis don Chomhchoiste an fhianaise sin a chloisteáil, comhaontaíonn an 

Chomhchoiste: - 

 

Go sáraítear an reachtaíocht chuí nuair a bhaineann Comhlachtaí Poiblí 

agus comhlachtaí príobháideacha, atá ag feidhmiú thar ceann Comhlachtaí 

Poiblí agus thar ceann an Stáit, úsáid as leaganacha Béarla neamhoifigiúla, 

neamhcheadaithe de logainmneacha i gceantair Ghaeltachta, nó nuair a 

chuireann na Comhlachtaí Poiblí agus na comhlachtaí príobháideacha sin 

na leaganacha sin ar fáil don phobal mar chuid de sheirbhís phoiblí atá á 

soláthar acu don phobal thar ceann an Stáit. 

 

Nach bhfuil aon díoluine ón reachtaíocht chuí ar fáil, ar chúis ar bith, don 

Chomhlacht Poiblí An Post, don Fhochomhlacht Poiblí An Post 

GeoDirectory, nó don chomhlacht príobháideach Eircode / Capita, agus an 

tseirbhís phoiblí Eircode á cur ar fáil acu don phobal, thar ceann an Stáit. 

 

Nach bhfuil aon deacrachtaí taifeadta, scagtha, dáiliúcháin, 

teicneolaíochta, riaracháin, ná soláthar foirne atá ag an gComhlacht Poiblí 

An Post, ag an bhFochomhlacht Poiblí An bPost GeoDirectory ag an 

gcomhlacht príobháideach Eircode / Capita dosháraithe, agus nach bhfuil i 

gceist ach an t-infheistiú agus an oiliúint foirne a chur ar fáil atá de dhíth. 

Glacaimid an Comhchosite leis go bhfuil costas ag baint leis seo, ach ní 

ghlacanna sé leis go bhfuil an costas sin inghlactha mar leithscéal chun 

neamhaird a thabhairt d’aon reachtaíocht chuí a bhaineann le 

gníomhaíochtaí Comhlachtaí Poibí ná Comhlachtaí príobháideacha agus 

iad i mbun seirbhísí poiblí a chur ar fáil don phobal thar ceann an Stáit. 

An tSeirbhís Phoiblí Eircode agus Achtanna na dTeangacha Oifigiúla 2003 agus 2021 (Leasú)

Leathanach 13 de 42



An tSeirbhís Phoiblí Eircode agus Achtanna na dTeangacha Oifigiúla 2003 agus 2021 (Leasú) 

Leathanach 14 de 42 
 

Is cuma cén sonraí a réamh-sholáthraíonn aon eagraíocht eile d’Eircode / 

Capita mar áis dó, agus bunachar sonraí á chur le chéile aige i leith na 

seirbhíse poiblí a chuireann sé ar fáil don phobal thar ceann an Stáit, níl sé 

ceadaithe aige leaganacha Béarla, neamhoifigiúla, neamhcheadaithe de 

logainmneacha i gceantair Ghaeltachta a chur san áireamh sa bhunachar 

sonraí a mbaineann sé féin úsáid as i leith na seirbhíse poiblí sin. Is cuma 

má fhaigheann Eircode / Capita na sonraí sin ón gcomhlacht poiblí An Post, 

ón bhFochomhlacht Poiblí An Post GeoDirectory nó ó aon eagraíocht nó 

comhlacht eile, tá dualgas dlíthiúil ar Eircode / Capita a chinntiú go 

ngéilleann na sonraí a úsáideann sé féin leis an reachtaíocht chuí sula 

gcuireann sé ar fáil don phobal iad mar chuid de sheirbhís phoiblí atá á 

soláthar aige don phobal thar ceann an Stáit. 

Achoimre ar an bhFianaise 

Is iad seo sonraí na bhfinnéithe a d’fhreastail ar chruinnithe an Chomhchoiste ar ábhar 

na tuarascála seo. Chomh maith leis sin, tá rochtain ar an bhfianaise a leag na 

finnéithe seo faoi bhráid an Chomhchoiste ag na gcruinnithe sin ar fáil ag na naisc 

thíosluaite. 

 

An cruinniú ar an 02/03/2022 

D’fhreastail an tAire Stáit agus na finnéithe seo a leanas ar an gcruinniú seo: - 

An Teachta Dála Hildegarde Naughton – an tAire Stáit ag an Roinn Iompair agus 

ag an Roinn Comhshaoil, Aeráide agus Cumarsáide. 

Gráinne Uí Thuama Uasal – Príomhoifigeach, Ceannasaí Cumarsáide, Ben King 

Uasal – Príomhoifigeach sa rannóg Éirchóid, agus Aisling Ní Bhrádaigh Uasal – 

Ardoifigeach Feidhmiúcháin, Eircode / Capita, thar ceann na Roinne 

Comhshaoil, Aeráide, agus Cumarsáide. 

Ráiteas Tosaigh an Aire Stáit: - 

2022-03-02_raiteas-tosaigh-an-teachta-dala-hildegarde-naughton-an-taire-stait-

an-roinn-iompair_en.pdf (oireachtas.ie) 

 

An cruinniú ar an 13/07/2022 

D’fhreastail na finnéithe seo a leanas ar an gcruinniú seo: - 

Cyril Mc Grane Uasal – An Stiúrthóir um Thrádáil Idirnáisiúnta do Ghnó Poist 

agus Beartán, thar ceann an Chomhlachta Phoiblí An Post. 

Dara Keogh Uasal – Príomhfheidhmeannach, agus Liam Irwin Uasal – 

Cathaoirleach, thar cheann an Fhochomhlachta Phoiblí An Post GeoDirectory 

Alan Dignam Uasal – An Stiúrthóir Tráchtála, thar ceann an chomhlachta 

phríobháidigh Eircode / Capita Business Support Services Ireland Limited. 

Ráitis Tosaigh na bhfinnéithe: - 

An Comhlacht Poiblí An Post – 

2022-07-13_raiteas-tosaigh-cyril-mcgrane-an-stiurthoir-um-thradail-

idirnaisiunta-do-ghno-poist-agus-beartan-an-post_en.pdf (oireachtas.ie) 

An Fochomhlacht Poiblí An Post GeoDirectory – 

2022-07-13_raiteas-tosaigh-liam-irwin-cathaoirleach-geodirectory_en.pdf 

(oireachtas.ie) 

An comhlacht príobháideach Eircode / Capita Business Support Services Ireland 

Limited – 

2022-07-13_raiteas-tosaigh-alan-dignam-an-stiurthoir-trachtala-

eircoid_en.pdf (oireachtas.ie) 

 

An cruinniú ar an 30/11/2022 

Ciarán Ó hÓbáin Uasal – Ard-Rúnaí Cúnta, Ben King Uasal – Príomhoifigeach, 

agus Dan Lawlor Uasal – Príomhoifigeach Cúnta thar ceann na Roinne 

Comhshaoil, Aeráide agus Cumarsáide. 

Eoin Ó Droighneáin Uasal – Príomhoifigeach, An Dochtúir Conchubhar Ó 

Crualaoich – Príomhoifigeach, agus Aindí Mac Giolla Chomhghaill Uasal – 

Ardoifigeach, sa Bhrainse Logainmneacha, thar ceann na Roinne 

Turasóireachta, Cultúir, Ealaíon, Gaeltachta, Spóirt agus Meán. 

Colin Bray Uasal – Príomhoifigeach Feidhmiúcháin, thar ceann Shuirbhéireacht 

Ordanáis Éireann. 

Ráitis Tosaigh na bhfinnéithe –  

An Roinn Comhshaoil, Aeráide agus Cumarsáide – 

2022-11-30_raiteas-tosaigh-ciaran-o-hobain-ard-runai-cunta-an-roinn-

comhshaoil-aeraide-agus-cumarsaide_en.pdf (oireachtas.ie) 

An Roinn Turasóireachta, Cultúir, Ealaíon, Gaeltachta, Spóirt agus Meán –  

2022-11-30_raiteas-tosaigh-eoin-o-droighneain-an-priomhoifigeach-

logainmneacha-an-brainse-logainmneacha-an-roinn-turasoireachta-

cultuir-ealaion-gaeltachta-spoirt-agus-mean_en.pdf (oireachtas.ie) 

Suirbhéireacht Ordanáis Éireann – 

2022-11-30_raiteas-tosaigh-colin-bray-priomhoifigeach-feidhmiuchain-

suirbheireacht-ordanais-eireann_en.pdf (oireachtas.ie) 

 

Chuir an tAire Stáit in iúl don Chomhchoiste go raibh a Roinn tar éis a chinntiú go 

mbainfí úsáid as na logainmneacha oifigiúla i gceantair Ghaeltachta mar réamhshocrú 

i leith aidhmeanna oifigiúla, agus gur cuireadh an tseirbhís Eircode san áireamh, ar 

sheirbhís phoiblí í a sholáthraíonn Eircode / Capita don phobal mar chuid de sin. 

Dar leis an Aire Stáit, nuair a dhéantar cuardach ar an tseirbhís seo i gcomhair Eircode 

ar leith i gceantar Gaeltachta, faightear freagraí Gaeilge go huathoibríoch orthu, agus 

má tá leagan Béarla den logainm sin de dhíth ag na cuardaitheoirí, bíonn orthu é a 

lorg. 

Tar éis dó an fhianaise seo a chloisteáil, rinne an Comhchoiste cuardach tástála ar 

shuíomh idirlín Eircode, agus roghnaigh sé an logainm ‘An Spidéal’ dá chuardach 

tástála. Is é ‘An Spidéal, an logainm Gaeilge, oifigiúil, ceadaithe, i leith an bhaile seo i 

nGaeltacht na Gaillimhe. Nuair a rinneadh cuardach ar an logainm ‘An Spidéal’, áfach, 
tháinig an freagra seo aníos (leagan Béarla amháin de curtha ar fáil): - 

https://data.oireachtas.ie/ie/oireachtas/committee/dail/33/comhchoiste_na_gaeilge_na_gaeltachta_agus_phobal_labhartha_na_gaeilge/submissions/2022/2022-11-30_raiteas-tosaigh-colin-bray-priomhoifigeach-feidhmiuchain-suirbheireacht-ordanais-eireann_en.pdf
https://data.oireachtas.ie/ie/oireachtas/committee/dail/33/comhchoiste_na_gaeilge_na_gaeltachta_agus_phobal_labhartha_na_gaeilge/submissions/2022/2022-11-30_raiteas-tosaigh-colin-bray-priomhoifigeach-feidhmiuchain-suirbheireacht-ordanais-eireann_en.pdf

Ina dhiaidh sin, rinne an Comhchoiste cuardach ar an bhfocal ‘Spiddal’. Is é ‘Spiddal 

an t-ainm Béarla neamhoifigiúil, neamhcheadaithe a bhaintear úsáid as i leith an 

bhaile ‘An Spidéal’. Níl feidhm ná dlisteanacht ag baint leis an bhfocal ‘Spiddal’ agus 

seirbhísí poiblí á gcúr ar fáil ag an Stáit don phobal, ach ina ionad sin, fuarthas 73 

freagra nó ‘matches’ mar atá sé ar shuíomh idirlín Eircode. 

Baineann 18 de na freagraí sin leis An Spidéal i nGaeltacht na Gaillimhe, agus 

baineann freagra amháin leis An Spidéal i nGaeltacht Chiarraí. Rinneadh tagairt dóibh 

ar fad i mBéarla amháin. 

Maidir leis an 18 freagra a bhaineann le Gaeltacht na Gaillimhe, ar logainmneacha 

Gaeltachta iad go léir, tháinig an freagra seo aníos arís i mBéarla amháin: - 

Ar léarscáil shuíomh idirlín Eircode, nuair a bhrúitear an cnaipe ’View on map’ mar atá 

sé ar an suíomh idirlín, níl ach an logainm Gaeilge oifigiúil ceadaithe amháin, ‘An 
Spidéal’, curtha ar an léarscáil sin ag Suirbhéireacht Ordanáis Éireann. 

Bíodh is go bhfuil Suirbhéireacht Ordanáis Éireann ag géilleadh leis an reachtaíocht 

chuí i leith logainmneacha, agus lena dualgas mar Chomhlacht Poiblí. Cé go bhfuil na 

logainmneacha Gaeilge, oifigiúla, ceadaithe amháin léirithe ag Suirbhéireacht 

Ordanáis Éireann ar na léarscáileanna a sholáthraíonn sé, tá na leaganacha Béarla, 

neamhoifigiúla, neamhcheadaithe de na logainmneacha sin fós á n-úsáid ag Eircode 

/ Capita agus seirbhís phoiblí á soláthar aige don phobal thar ceann an Stáit. 

Ní hamháin go bhfuil na logainmneacha Béarla, neamhoifigiúla, neamhcheadaithe fós 

á úsáid ag Eircode / Capita, ach is léir ón méid thuas go dtugann Eircode / Capita tús 

áite dóibh in ainneoin gur sárú ar an reachtaíocht chuí i leith logainmneacha iad a 

úsáid, agus seirbhís phoiblí á cur ar fáil aige don phobal, thar ceann an Stáit. 

Maidir leis an 18 logainm atá ar fáil faoin ainm ‘Spiddal’ i nGaeltacht na Gaillimhe, 
baineann cuid díobh le Comhlachtaí Poiblí. In ainneoin nach mbaineann an tuarascáil 

seo le hainmneacha eagraíochtaí, níorbh fhéidir leis an gComhchoiste ach sin a 

thabhairt dá aire agus is ábhar díomá é go gcuirtear ainmneacha na gComhlachtaí 

Poiblí ar fáil i mBéarla amháin. Tá siad ar fáil i mBéarla amháin, mar chuid den leagan 

Béarla agus mar chuid den leagan Gaeilge araon, ar shuíomh idirlín Eircode. Bíodh is 

gur Comhlachtaí Poiblí iad siúd, bheifí ag súil go dtabharfaí a gcuid ainmneacha trí 

mheán na Gaeilge, ar a laghad mar chuid den leagan Gaeilge den seoladh iomlán. Ní 

mar a shíltear a bhítear: léiríonn sé seo seo cur chuige easnamhach íostach nach 

bhfuil an Comhchoiste sásta ar chor ar bith leis. 

Ar na leathanaigh seo a leanas, tugtar eiseamláirí ar cad atá ar fáil ar shuíomh idirlín 

Eircode, i nGaeilge agus i mBéarla. 

Seo an méid a tháinig aníos, sa leagan Béarla agus sa leagan Gaeilge araon: - 

‘Spiddal Garda Station’, ‘Spiddal Public Library’, HSE Spiddal Health Centre’, 

An Post Spiddal Post Office.  

Ardaíonn sé seo an cheist: cad atá cearr le: - 

Stáisiún Garda Síochána an Spidéil, Leabharlann Phoiblí an Spidéil, Ionad 

Leighis FSS an Spidéil, agus An Post Oifig an Phoist An Spidéil? 

I gcuardach tástála an Chomhchoiste ar shuíomh idirlín Eircode, thug an Comhchoiste 

dá aire nach dtagann na leaganacha Gaeilge den Eircode aníos go huathoibríoch ach 

amháin sa chás go mbíonn na hÉirchóid féin ar eolas ag na cuardaitheoirí roimh ré. 

Caithfear an cheist a chur: má tá na Eircodes féin ag na cuardaitheoirí roimh ré, cén 

fáth a mbeidís ag iarraidh cuardach a dhéanamh orthu ar chor ar bith?  

Seo an freagra a tháinig aníos go huathoibríoch, nuair a cuireadh isteach an Eircode 

H91 NR71: - 

 
 

Nuair nach mbrúitear ach ar chnaipe amháin, cnaipe ar tugadh tús áite dó ar an 

scáileán, thángthas ar an leagan Béarla, neamhoifigiúil, neamhcheadaithe gan stró i 

gcás logainm atá lonnaithe i gceantar Gaeltachta. 

 

In ainneoin nach mbaineann an tuarascáil seo le hainmneacha eagraíochtaí, agus in 

ainneoin nach Comhlacht Poiblí é an Cumann Lúthchleas Gael, cuireann sé an-díomá 

ar an gComhchoiste go dtugann suíomh idirlín Eircode ainm na heagraíochta cultúrtha 

Gaeilge seo, An Cumann Lúthchleas Gael, ceann de na heagraíochta is Gaelaí sa tír, 

i mBéarla amháin, sa leagan Gaeilge agus sa leagan Béarla araon dá seoladh, fiú 

agus an seoladh seo lonnaithe i gceantar Gaeltachta. Léiríonn sé go soiléir an cur 

chuige easnamhach íostach i leith na gceantar Gaeltachta nach bhfuil an Comhchoiste 

sásta leis ar chor ar bith. 

I ngach cuardach eile, seachas nuair atá an Eircode féin ag an gcuardaitheoir roimh 

ré, is é an leagan Béarla, neamhoifigiúil, neamhcheadaithe amháin a sholáthraítear 

go huathoibríoch ar shuíomh idirlín Eircode. Mar léiriú breise air seo, is iad seo a 

Mar eolas don léitheoir: 
Is éard a thugtar sa chéad líne thuas ná ainm na heagraíochta atá i gceist sa seoladh 
iomlán. Ní logainm é. Is éard a thugtar sa dara, sa tríú agus sa cheathrú líne thuas ná 
logainmneacha a dtagann a n-úsáid faoin reachtaíocht chuí. 

Is éard a thugtar sa chúigiú líne thuas an uimhir Eircode a mbronnann Eircode / Capita ar 
an seoladh ina iomláine. Ní logainm é. 

leanas na freagraí a fuair an Comhchoiste nuair a rinne sé roinnt cuardaigh tástála 

eile ar cheantair Ghaeltachta éagsúla ar fud na tíre. 

 
Gleann Cholm Cille (Gaeltacht Dhún na nGall) 

 
 
 
 

An Clochán Liath 

 
 

 
 

Béal an Mhuirthead (Gaeltacht Mhaigh Eo) 

Tuar Mhic Éadaigh 

 
 
 

Gob an Choire (Gaeltacht Mhaigh Eo) 

 
 

An Cheathrú Rua 

An Buailtín 

 
 
 

Baile an Fheirtéaraigh 

 
 
 

Baile Bhuirne 

Oileán Chléire / Cléire 

 
 

 
 
 
 

An Rinn 

 
 

Baile Ghib 

Ráth Chairn 

 
 

Ní féidir a rá, mar sin, ach go bhfuil cuid bheag de na socruithe uathoibríocha i leith 

ceantair Ghaeltachta ar shuíomh idirlín Eircode réamhshocraithe i dtreo na Gaeilge. 

Braitheann sé ar an saghas cuardach a dhéantar. 

Den chuid is mó, is freagraí as Béarla in áit freagraí as Gaeilge a fhaightear go 

huathoibríoch nuair a dhéantar cuardach ar logainmneacha i gceantair Ghaeltachta. 

Thug an Comhchoiste suntas ar leith do na cnaipí seo a leanas ar shuíomh idirlín 

Eircode, agus iad ann i mBéarla amháin: - 

‘Geographic Address’, ‘Postal Address’ ‘Query?’, ‘Address Query?’  

Nuair a bhrúitear ar ‘Address Query?’, soláthraítear ar freagra seo, arís i mBéarla 

amháin: - 

I measc na bhfinnéithe a tháinig os comhair an Chomhchoiste chun an t-ábhar seo a 

phlé, bhí finnéithe thar ceann Shuirbhéireacht Ordanáis Éireann, thar ceann na Roinne 

Turasóireachta, Cultúir, Ealaíon, Gaeltachta, Spóirt agus Meán, agus thar ceann an 

Bhrainse Logainmneacha laistigh den Roinn sin. Cé nach mbaineann soláthar na 

seirbhíse poiblí Eircode leo, d’iarr an Comhchoiste orthu teacht os a chomhair mar go 

bhfuil saineolas agus dualgais áirithe acu i leith logainmneacha i gceantair 

Ghaeltachta. Bhí an Comhchoiste ag iarraidh roinnt fianaise a shoiléiriú leo, a leag na 

finnéithe eile faoina bhráid, agus tá an Comhchoiste an-bhuíoch díobh- go ndearna 

siad amhlaidh. 

Maidir leis an bhfianaise a leag Suirbhéireacht Ordanáis Éireann faoi bhráid an 

Chomhchoiste, thug sé faoi deara nach gcoimeádann nó nach soláthraíonn an 

Comhlacht Poiblí sin taifead de logainm ar bith a bhaineann le ceantair Ghaeltachta, 

ach amháin an taifead den leagan Gaeilge oifigiúil amháin den logainm sin. Thug sé 

dá aire nach bhfoilsíonn Suirbhéireacht Ordanáis Éireann ach logainmneacha Gaeilge 

i leith ceantair Ghaeltachta agus go bhfuil córas ard-léarscáilíochta forbartha aici. 

Dhírigh an Comhchoiste aird ar leith ar an ráiteas ón bhfinné thar ceann 

Shuirbhéireacht Ordanáis Éireann: ‘On our publications, we only publish Irish 

placenames in Gaeltacht areas’. Is léir nach dtagann na leaganacha Béarla, 

neamhoifigiúla, neamhcheadaithe atá in úsáid ar shuíomh idirlín Eircode ó 

Shuirbhéireacht Ordanáis Éireann. 

Maidir leis an bhfianaise a leag na finnéithe thar ceann an Bhrainse Logainmneacha 

sa Roinn Turasóireachta, Cultúir, Ealaíon, Gealtachta, Spóirt agus Méan faoina 

bhráid, thug an Comhchoiste dá aire go ndúirt na finnéithe sin nach bhfuil ‘aon bhaint 

ag an mBrainse Logainmneacha le logainmneacha Béarla nó an leagan Béarla den 

logainm’. 

Chuir na finnéithe ón mBrainse Logainmneacha sa Roinn Turasóireachta, Cultúir, 

Ealaíon, Gaeltachta, Spóirt agus Meán in iúl don Chomhchoiste gur ‘taighdeoirí 

muidne agus bímid ag déanamh taighde ar logainmneacha agus sin é’. Chuir siad in 

iúl dó go bhfuil ‘stádas na logainmneacha Gaeilge sa Stát bunaithe ar fhorálacha Acht 
na dTeangacha Oifigiúla, 2003’, agus go bhfuil ‘gach uile bhaile fearainn sa Ghaeltacht 

clúdaithe ag ordú logainmneacha cheana féin ó 2004’. 

Chuir na finnéithe thar ceann an Bhrainse Logainmneacha sa Roinn Turasóireachta, 

Cultúir, Ealaíon, Gaeltachta, Spóirt agus Meán, in iúl, agus thug an Comhchoiste 

suntas ar leith don fhianaise seo, nach bhfuil ‘feidhm ná éifeacht a thuilleadh leis an 

leagan Béarla de na logainmneacha Gaeltachta i gcás go bhfuil ordú logainmneacha 

Gaeltachta tar éis teacht i bhfeidhm. Ní mór do na Comhlachtaí Poiblí úsáid a bhaint 

as an leagan Gaeilge, agus as an leagan Gaeilge amháin, den logainm Gaeltachta 

mar atá sé san ordú logainmneacha ...’. 

Is léir arís nach dtagann na leaganacha Béarla, neamhoifigiúla, neamhcheadaithe, atá 

in úsáid ar shuíomh idirlín Eircode ón mBrainse Logainmneacha sa Roinn 

Turasóireachta, Cultúir, Ealaíon, Gaeltachta, Spóirt agus Meán. 

Chuir na finnéithe thar ceann an Chomhlachta Phoiblí An Post GeoDirectory in iúl go 

soláthraíonn ‘logainmneacha malartacha, logainmneacha trí mheán an Bhéarla, 

logainmneacha a bhaineann le ceantair Ghaeltachta, atá faighte aige ó An Post, 

d’Eircode / Capita, ionas gur féidir le hEircode / Capita an tseirbhís phoiblí Eircode a 
chur ar fáil don phobal thar ceann an Stáit. 

I bhfianaise na faisnéise seo, is í tuairim an Chomhchoiste ná go bhfuil an reachtaíocht 

chuí á sárú ag an gComhlacht Poiblí An Post nuair a sholáthraíonn sé logainmneacha 

Béarla, neamhoifigiúla, neamhcheadaithe de logainmneacha a bhaineann le ceantair 

Ghaeltachta don Fhochomhlacht Poiblí An Post GeoDirectory. Feictear don 

Chomhchoiste freisin go bhfuil an reachtaíocht chuí á sárú ag an bhFochomhlacht 

Poiblí An Post GeoDirectory nuair a sholáthraíonn sé na leaganacha sin don 

chomhlacht príobháideach Eircode / Capita iad. Ní ghlacann an Comhchoiste leis go 

bhfuil cead ag an gComhlacht Poiblí An Post nó ag an bhFochomhlacht Poiblí An Post 

GeoDirectory é sin a dhéanamh. 

Nuair a bhaineann Eircode / Capita úsáid as na leaganacha Béarla, neamhoifigiúla, 

neamhcheadaithe sin, agus nuair a chuireann sé ar fáil don phobal iad mar chuid dá 

sheirbhís phoiblí don phobal thar ceann an Stáit, is í tuairim an Chomhchoiste ná go 

bhfuil an reachtaíocht chuí á sárú aige. Ní ghlacann an Comhchoiste leis go bhfuil 

cead ag Eircode / Capita é sin a dhéanamh. 

Chuir na finnéithe thar ceann an Fhochomhlachta Phoiblí An Post GeoDirectory in iúl 

don Chomhchoiste go bhfaigheann an Comhlacht Poiblí An Post agus an 

Fochomhlacht Poiblí An Post GeoDirectory na leaganacha Béarla, neamhoifigiúla, 

neamhcheadaithe trí ‘on-the-ground information ... acquired through local knowledge, 

local road and area signage, contact with local authorities where required, ...’. Maidir 

leis an bhfianaise seo, caithfear dlisteanacht agus úimléideacht an chur chuige ad hoc 

seo a cheistiú agus Comhlacht Poiblí i mbun oibre thar ceann an Stáit. Cad is brí go 

díreach le ‘on-the-ground information’ agus céard air a bhfuil an fhaisnéis seo 

bunaithe?  

An bhfuil dúirt bean liom go ndúirt bean léi i gceist, nó an bhfuil saineolaithe áitiúla i 

gceist? Agus cad iad na cáilíochtaí agus na dintiúirí a bhaineann le saineolaithe ar 

leith a mbaineann an Comhlacht Poiblí An Post agus an Fochomhlacht Poiblí An Post 

GeoDirectory úsáid astu?  

Agus maidir le ‘local road and area signage’, de réir na reachtaíochta cuí, tá dualgas 

reachtúil teanga inti go bhfuil an chomharthaíocht ar na bóithre áitiúla agus sna 

ceantair áitiúla ar fáil i nGaeilge amháin, chomh fada is a bhaineann séan 

chomharthaíocht sin le logainmneacha i gceantair Ghaeltachta. Maidir le ‘contact with 

local authorities’, tá dualgas ar na húdaráis áitiúla gan ach na leaganacha Gaeilge 

oifigiúla de logainmneacha i gceantair Ghaeltachta a úsáid chomh maith. 

Conclúid 
Nuair a thugtar faoi deara gur i mBéarla amháin a leagtar amach suíomh idirlín 

Eircode, agus go bhfuil na leideanna agus an chomhairle atá ar fáil ann i mBéarla 

amháin, feictear go bhfuil an lámh in uachtar ag an mBéarla ar an nGaeilge tríd is tríd.

Tá sé i bhfad níos éasca do chuardaitheoirí, fiú do chuardaitheoirí Gaeilge, úsáid a 

bhaint as an mBéarla agus as na leaganacha Béarla, neamhoifigiúla, 

neamhcheadaithe, agus seoltaí i gceantair Ghaeltachta á lorg agus á n-úsáid acu, in 

áit úsáid a bhaint as na logainmneacha Gaeilge, oifigiúla, ceadaithe a bhfuil 

dlisteanacht ag baint leo amháin. 

I bhfianaise na sonraí seo go léir, is í tuairim an Chomhchoiste ná go bhfuil suíomh 

idirlín Eircode, mar atá sé á fheidhmiú ag Eircode / Capita faoi láthair, faoi chonradh 

leis an Stát agus thar ceann an Stáit ag teacht salach ar fhorálacha na reachtaíochta 

cuí. Is í tuairim an Chomhchoiste ná go bhfuil sé ag teacht salach uirthi. 

Chomh maith leis sin, is í tuairim an Chomhchoiste ná go bhfuil dualgas ar an Aire 

Stáit, ar an gComhlacht Poiblí An Post, ar an bhFochomhlacht Poiblí An Post 

GeoDirectory, agus ar an comhlacht príobháideach Eircode / Capita a dheimhniú agus 

a chinntiú go mbaintear úsáid as na logainmneacha Gaeilge, oifigiúla, ceadaithe 

amháin i leith seoltaí i gceantair Ghaeltachta, agus nach mbaintear úsáid ar bith as 

aon leagan Béarla, neamhoifigiúil, neamhcheadaithe, agus iad i mbun gnó an Stáit i 

gceantair Ghaeltachta. Feictear don Chomhchoiste go dtagann sé salach ar an

reachtaíocht chuí aon leagan Béarla, neamhoifigiúil, neamhcheadaithe a úsáid i leith 

aon cheantar Ghaeltachta, fiú má úsáidtear mar rogha, nó mar dara rogha, é. Tá an 

Comhchoiste den tuairim nach bhfuil úsáid an rogha sin ceadaithe ná dlisteanach ag 

an Stát, ag Comhlachtaí Poiblí, ná ag aon ghníomhairí agus iad ag soláthar seirbhís 

phoiblí don phobal thar ceann an Stáit. 

Is cuma cén fáth a maíonn aon Chomhlacht Poiblí nó aon ghníomhairí thar ceann an 

Stáit nach féidir leo ach leaganacha Béarla, neamhoifigiúla, neamhcheadaithe a úsáid 

chomh maith agus taobh leis na leaganacha Gaeilge oifigiúla, i leith logainmneacha i

gceantair Ghaeltachta, is í tuairim an Chomhchoiste ná nach bhfuil cead acu a leithéid 

a dhéanamh. 

Má tá na Comhlachtaí Poiblí sin agus na gníomhairí sin den tuairim nach féidir leo 

géilleadh leis an reachtaíocht chuí a bhaineann le soláthar seirbhísí phoiblí don phobal 

thar ceann an Stáit, ní thugann an éagumas maíte sin cead dóibh an reachtaíocht chuí 

a shárú, nó neamhaird a thabhairt uirthi. Má tá siad tiomanta an tseirbhís phoiblí a 

chur ar fáil don phobal atá faoina gcúram thar ceann an Stáit, tá orthu é sin a 

dhéanamh gan an reachtaíocht chuí a shárú. Tá dualgas orthu géilleadh leis an 

reachtaíocht chuí, is cuma cén deacracht nó costas a bhaineann leis. Mura féidir leo 

sin a dhéanamh, ba chóir dóibh éirí as an tseirbhís phoiblí a sholáthar don phobal, 

agus an deis a thabhairt do Chomhlacht Poiblí eile, agus do ghníomhaire thar ceann 

an Stáit eile, a bheadh in ann an tseirbhís phoiblí sin a chur ar fáil, agus é sin a 

dhéanamh gan an reachtaíocht chuí a shárú. Is í tuairim an Chomhchoiste ná gurb iad 

siúd an dá rogha atá ag an gComhlacht Poiblí An Post, ag an bhFochomhlacht Poiblí 

An Post GeoDirectory agus ag an gcomhlacht príobháideach Eircode / Capita, agus 

iad ag cur seirbhísí phoiblí ar fáil don phobal thar ceann an Stáit. 

Mar fhocal scoir, níl an Comhchoiste sásta ar chor ar bith leis an bhfianaise a leagadh 

os a chomhair maidir leis an tseirbhís phoiblí Eircode atá á soláthar do phobal na 

Gaeltachta thar ceann an Stáit.  

Is í tuairim an Chomhchoiste ná go bhfuil an reachtaíocht chuí á sárú go leanúnach trí 

sholáthar na seirbhíse poiblí seo, agus go bhfuil dualgas ar na páirtithe leasmhara, an 

Comhlacht Poiblí An Post, an Fochomhlacht Poiblí An Post GeoDirectory agus an 

comhlacht príobháideach Eircode / Capita, stad a chur leis an sárú seo láithreach, 

agus an tseirbhís poiblí Eircode a chur ar fáil don phobal i gcomhréir leis an 

reachtaíocht chuí. Ba chóir don Aire Stáit reatha a dheimhniú agus a chinntiú go 

ndéanfar é seo láithreach. 

Aguisín 1 – Téarmaí Tagartha an Chomhchoiste 

Buan-Ordú 123 de Dháil Éireann 

123. Coiste na Gaeilge, na Gaeltachta agus Phobal Labhartha na Gaeilge.  

(1) Beidh arna bhunú, i ndiaidh ationól na Dála tar éis Olltoghcháin, Buan-

Choiste, a chomhcheanglófar le Coiste dá shamhail de chuid an tSeanaid 

chun Comhchoiste na Gaeilge, na Gaeltachta agus Phobal Labhartha na 

Gaeilge a chomhdhéanamh, chun na feidhmeanna a leagtar amach sa 

Bhuan-Ordú seo a chomhlíonadh, seachas na feidhmeanna a leagtar 

amach i mír (3) arb é Buan-Choiste na Dála a chomhlíonfaidh iad.  

(2) Breithneoidh an Comhchoiste ábhair bheartais a bhaineann leis an 

nGaeilge, leis an nGaeltacht, agus le Pobal Labhartha na Gaeilge agus atá 

go ginearálta faoi chúram Ranna Rialtais agus comhlachtaí poiblí 

gaolmhara agus breithneoidh sé, go háirithe—  

(a) straitéis i ndáil leis an nGaeilge, lena n-áirítear an Straitéis 20 Bliain 

don Ghaeilge, 2010-2030 agus aon straitéis a bheidh ann sa todhchaí, 

agus cur chun cinn na Gaeilge i gcoitinne,  

(b) litríocht, ceol agus cultúr na Gaeilge agus nithe gaolmhara,  

(c) méadú ar úsáid na Gaeilge in imeachtaí dhá Theach an Oireachtais 

agus ina gCoistí agus timpeall an dá Theach a chur chun cinn,  

(d) an Ghaeilge a chur chun cinn ar fud na stáitseirbhíse agus na 

seirbhíse poiblí, lena n-áirítear dul chun cinn maidir le cur i ngníomh 

Scéimeanna Gaeilge i gcomhlachtaí poiblí,  

(e) tuarascálacha ón gCoimisinéir Teanga agus nithe gaolmhara,  

(f)  nithe a bhaineann leis an bhForas Teanga, i ndáil le Foras na Gaeilge 

agus le Gníomhaireacht na hUltaise araon,  

(g) teagasc na Gaeilge agus oideachas trí mheán na Gaeilge,  

(h)  freagrachtaí reachtúla Raidió Teilifís Éireann agus Údarás 

Craolacháin na hÉireann i ndáil leis an nGaeilge,  

(i)  nithe a bhaineann le craoltóirí Gaeilge, lena n-áirítear TG4, Raidió na 

Gaeltachta, Raidió na Life agus Raidió Rí-Rá, agus  

(j)  aon nithe eile a bhaineann leis an nGaeilge, leis an nGaeltacht agus 

le Pobal Labhartha na Gaeilge.  

(3) Breithneoidh Buan-Choiste na Dála—  

(a) cibé Billí a bhaineann leis an nGaeilge, leis an nGaeltacht, agus le 

Pobal Labhartha na Gaeilge,  

(b) cibé gnéithe de na Meastacháin i gcomhair Seirbhísí Poiblí a 

bhaineann leis an nGaeilge, leis an nGaeltacht, agus le Pobal 

Labhartha na Gaeilge, agus 

(c) cibé nithe gaolmhara eile, a tharchuirfidh an Dáil chuige, agus  

(d) cibé Athbhreithnithe ar Luach ar Airgead agus ar Bheartas agus ráitis 

bhliantúla aschuir, lena n-áirítear feidhmíocht, éifeachtúlacht agus 

éifeachtacht in úsáid airgid phoiblí maidir leis an nGaeilge, maidir leis 

an nGaeltacht agus maidir le Pobal Labhartha na Gaeilge, a 

roghnóidh an Coiste.  

(4) Seachtar Comhaltaí de Dháil Éireann a bheidh ar Bhuan-Choiste na Dála, 

ar córam triúr díobh. Ceathrar is córam don Chomhchoiste, ar Comhalta de 

Dháil Éireann duine amháin acu ar a laghad agus ar Comhalta de Sheanad 

Éireann duine amháin acu ar a laghad. Beidh Cathaoirleach Bhuan-Choiste 

na Dála ina Chathaoirleach nó ina Cathaoirleach ar an gComhchoiste 

freisin.  

(5) Beidh ag Buan-Choiste na Dála na cumhachtaí a mhínítear i mBuan-Ordú 

96(1), (2) agus (4).  

(6) Beidh ag an gComhchoiste, maidir lena chúram, na cumhachtaí a mhínítear 

i mBuan-Ordú 96, seachas míreanna (3) agus (10) den Bhuan-Ordú sin.  

(7) Beidh de chumhacht ag an gComhchoiste faoi Bhuan-Ordú 95 breithniú a 

dhéanamh ar na nithe seo a leanas—  

(a) scéim ghinearálta nó dréacht-cheannteidil aon Bhille a bhaineann leis 

an nGaeilge, leis an nGaeltacht agus le Pobal Labhartha na Gaeilge, 

agus  

(b) aon tuarascáil iar-achtacháin a leagfaidh comhalta den Rialtas nó Aire 

Stáit faoi bhráid ceachtar Teach nó an dá Theach maidir le haon 

Bhille, arna achtú ag Tithe an Oireachtais, a bhaineann leis an 

nGaeilge, leis an nGaeltacht agus le Pobal Labhartha na Gaeilge.  

(8) Beidh feidhm ag forálacha Bhuan-Orduithe 98, 100 agus 106 maidir le 

Buan-Choiste na Dála agus maidir leis an gComhchoiste, de réir mar is cuí.  

(9) Míneofar an Comhchoiste mar an “Comhchoiste Oireachtais” chun críocha 
an Achta Craolacháin, 2009, a mhéid a bhaineann sé le TG4. 

Buan-Ordú 105 de Sheanad Éireann (2021) 

105. Coiste na Gaeilge, na Gaeltachta agus Phobal Labhartha na Gaeilge 

1.  Beidh arna bhunú, i ndiaidh ationól an tSeanaid tar éis Olltoghcháin, 

Buanchoiste, a chomhcheanglófar le Coiste dá shamhail de chuid na Dála 

chun Comhchoiste na Gaeilge, na Gaeltachta agus Phobal Labhartha na 

Gaeilge a chomhdhéanamh, chun na feidhmeanna a leagtar amach sa 

Bhuan-Ordú seo a chomhlíonadh. 

2.  Breithneoidh an Comhchoiste ábhair bheartais a bhaineann leis an 

nGaeilge, leis an nGaeltacht agus le Pobal Labhartha na Gaeilge agus atá 

go ginearálta faoi chúram Ranna Rialtais agus comhlachtaí poiblí 

gaolmhara agus breithneoidh sé, go háirithe— 

(a) straitéis i ndáil leis an nGaeilge, lena n-áirítear an Straitéis 20 Bliain 

don Ghaeilge, 2010-2030 agus aon straitéis a bheidh ann sa todhchaí, 

agus cur chun cinn na Gaeilge i gcoitinne, 

(b) litríocht, ceol agus cultúr na Gaeilge agus nithe gaolmhara, 

(c) úsáid is leithne na Gaeilge in imeachtaí dhá Theach an Oireachtais 

agus ina gCoistí agus timpeall an dá Theach a chur chun cinn, 

(d) an Ghaeilge a chur chun cinn ar fud na státseirbhíse agus na seirbhíse 

poiblí, lena n-áirítear dul chun cinn maidir le cur i ngníomh 

Scéimeanna Gaeilge i gcomhlachtaí poiblí, 

(e) tuarascálacha ón gCoimisinéir Teanga agus nithe gaolmhara, 

(f) nithe a bhaineann leis an bhForas Teanga, i ndáil le Foras na Gaeilge 

agus le Gníomhaireacht na hUltaise araon, 

(g) teagasc na Gaeilge agus oideachas trí mheán na Gaeilge, 

(h) freagrachtaí reachtúla Raidió Teilifís Éireann agus Údarás 

Craolacháin na hÉireann i ndáil leis an nGaeilge, 

(i) nithe a bhaineann le craoltóirí Gaeilge, lena n-áirítear TG4, Raidió na 

Gaeltachta, Raidió na Life agus Raidió Rí-Rá, agus 

(j) aon nithe eile a bhaineann leis an nGaeilge, leis an nGaeltacht agus 

le Pobal Labhartha na Gaeilge. 

3. 5 Chomhalta de Sheanad Éireann a bheidh ar Bhuanchoiste an tSeanaid. 

Ceathrar is córam don Chomhchoiste, ar Comhalta de Dháil Éireann duine 

amháin acu ar a laghad agus ar Comhalta de Sheanad Éireann duine 

amháin acu ar a laghad. Beidh Cathaoirleach Bhuanchoiste na Dála ina 

Chathaoirleach nó ina Cathaoirleach ar an gComhchoiste freisin. 

4. Beidh ag Buanchoiste an tSeanaid na cumhachtaí a mhínítear i mBuan-

Ordú 72(1) agus (2). 

5. Beidh ag an gComhchoiste, maidir lena chúram, na cumhachtaí a mhínítear 

i mBuan-Ordú 72, seachas mír (6). 

6. Féadfaidh an Comhchoiste breithniú a dhéanamh ar na nithe seo a 

leanas— 

a.  scéim ghinearálta nó dréacht-cheannteidil aon Bhille a bhaineann leis 

an nGaeilge, leis an nGaeltacht agus le Pobal Labhartha na Gaeilge 

de bhun Bhuan-Ordú 143;  

b.  aon tuarascáil iar-Achtacháin a leagfaidh comhalta den Rialtas nó Aire 

Stáit faoi bhráid ceachtar Teach nó an dá Theach maidir le haon 

Bhille, arna achtú ag Tithe an Oireachtais de bhun Bhuan-Ordú 168, 

a bhaineann leis an nGaeilge, leis an nGaeltacht agus le Pobal 

Labhartha na Gaeilge; agus  

c.  ar choinníoll go mbeidh an coiste earnála iomchuí tar éis toiliú leis sin. 

7. Beidh feidhm ag forálacha Bhuan-Orduithe 74, 77 agus 82 maidir le 

Buanchoiste an tSeanaid agus leis an gComhchoiste, de réir mar is cuí. 

8. Míneofar an Comhchoiste mar an ‘Comhchoiste Oireachtais’ chun críocha 

an Achta Craolacháin, 2009, a mhéid a bhaineann sé le TG4. 

Aguisín 2 – Comhaltas an Chomhchoiste 
Comhchoiste na Gaeilge, na Gaeltachta agus Phobal Labhartha na Gaeilge 

    

Teachta Dála Catherine 
Connolly 

Neamhspleách 

Teachta Dála Danny 
Healy-Rae 

Neamhspleách 

Teachta Dála 
Seosamh Mac 

Aodha 
Fine Gael 

Teachta Dála Marc Ó 
Cathasaigh 

An Comhaontas Glas 

    

Teachta Dála Fergus O’ 
Dowd 

Fine Gael 

Teachta Dála Ruairí Ó 
Murchú 

Sinn Féin 

Teachta Dála 
Aindrias Ó 

Muimhneacháin  
Fianna Fáil 

Teachta Dála Aengus Ó 
Snodaigh 

(Cathaoirleach) 
Sinn Féin 

    

Teachta Dála Pádraig 
O’Sullivan 
Fianna Fáil 

Seanadóir Lorraine 
Clifford-Lee (Leas-

Chathaoirleach) 
Fianna Fáil 

Seanadóir Seán 
Kyne 

Fine Gael 

Seanadóir Rónán 
Mullen 

Neamhspleách 

 

  

 

 Seanadóir Niall Ó 
Donnghaile 
Sinn Féin 

Seanadóir Barry 
Ward 

Fine Gael 

An tAire Stáit ar a bhfuil freagrachtaí 
i dtaca le Beartais Poist agus Éirchóid,  
An Teachta Dála Jack Chambers, 
An Roinn Comhshaoil, Aeráide agus 
Cumarsáide, 
29-31 Bóthar Adelaide, 
Baile Átha Cliath, 
D02 X285. 
 
ministerchambers@transport.gov.ie; 
jack.chambers@oireachtas.ie  

Comhchoiste na Gaeilge, na Gaeltachta 
agus Phobal Labhartha na Gaeilge 
 
 
 
 
33Ú DÁIL ÉIREANN / 26Ú SEANAD ÉIREANN 

Aguisín 3 – Comhfhreagras leis an Aire Stáit ar a bhfuil 
freagrachtaí i leith Beartas Poist agus Éirchóid 
 

 

 

 

 

 

 

 

Ár dTagairt: E1224 

5 Deireadh Fómhair 2023 

A Aire Stáit, a chara, 

Thug Comhchoiste na Gaeilge, na Gaeltachta agus Phobal Labhartha na Gaeilge, dá 
aire an preasráiteas a d’eisigh an Roinn Comhshaoil, Aeráide agus Cumarsáide ar an 
4 Deireach Fómhair 2023 inar cuireadh in iúl: - 

“Minister of State Jack Chambers, who has special responsibility for 
Eircodes at the Department of the Environment, Climate and 
Communications, today announced the Postcode Management Licence 
Holder (PMLH) contract between the Department and Capita Business 
Support Services Ireland has been extended by a further three years.” 

Chuir an preasráiteas seo an-díomá ar an gComhchoiste i bhfianaise na gcruinnithe 
a bhí aige leis an Aire Stáit ag an Roinn Iompair agus an tAire Stáit ag an Roinn 
Comhshaoil, Aeráide agus Cumarsáide ar a bhfuil freagracht ar leith maidir le Beartas 
Poist agus le hÉirchóid, an Teachta Dála Hildegarde Naughton, (mar a bhí ag an am) 
agus na páirtithe leasmhara eile sa bhliain 2022, agus an tiomantas ón Aire go 
dtabharfaí aird ar leith don imní a bhí léirithe ag an gComhchoiste faoi cé chomh 
easnamhach is a bhí an conradh sin, sula n-aontófaí nó sula síneofaí aon chonradh 
nua i leith na seirbhíse poiblí Eircode don phobal thar ceann an Stáit. 

Tugann an Comhchoiste faoi deara gur fógraíodh go gcuirfear fad de thrí bliana leis 
an gconradh sin nuair a thiocfaidh sé chun deiridh ar an 31 Nollaig 2023. Tugann an 
Comhchoiste dá aire freisin nach bhfuil aon athruithe déanta ar an gconradh mar atá 

sé faoi láthair, go ritheann an conradh reatha go 31 Nollaig 2023, agus nár tugadh aon 
fhreagra don Chomhchoiste roimh ré i leith na himní a léirigh sé go soiléir ag an 
gcruinniú le do réamhtheachtaí (an Teachta Dála Hildegarde Naughton) i mí an Mhárta 
2022. 

Tugann an Comhchoiste dá aire nach bhfuil aon rud sínithe go fóill i leith an fhaid de 
thrí bliana atá beartaithe a chur i gcrích, agus go bhfuil trí mhí fós ann sula dtiocfaidh 
deireadh leis an gconradh reatha. Chuige sin, tá Comhchoiste na Gaeilge, na 
Gaeltachta agus Phobal Labhartha na Gaeilge ag fiafraí díot, gan aon fhad de thrí 
bhliana a shíniú le hEircode / Capita Business Support Services Ireland Limited sula 
labhraíonn tú leis an gComhchoiste faoina thuarascáil ar an ábhar seo. 

Chomhaontaigh an Comhchoiste an tuarascáil seo ag a chruinniú ar an 4 Deireadh 
Fómhair 2023, agus foilseoidh sé í ag preasócáid sa Seomra Closamhairc i dTithe an 
Oireachtais ar an 18 Deireadh Fómhair 2023. Sa tuarascáil seo, tá moltaí 
comhaontaithe ag an gComhchoiste, moltaí dearfacha a rachaidh i ngleic leis an imní 
a léirigh an Comhchoiste ag a chruinniú le do réamhtheachtaí, agus a léirigh pobal na 
Gaeltachta le cúpla bliain anuas. 

Is mian leis an gComhchoiste na moltaí seo a phlé leat agus a fhiafraí díot iad a chur 
san áireamh mar fhorálacha nua mar chuid den chonradh nuair a chuirfear fad leis ón 
1 Eanáir 2024 ar aghaidh. 

Tá an Comhchoiste sásta agus toilteanach bualadh leat ar aon uair, ar aon lá agus 
chomh luath agus is féidir, chun an t-ábhar tábhachtach seo a phlé, agus chun réiteach 
a fháil i leith na himní atá air agus ar phobal na Gaeltachta i leith an chonartha reatha.  

Tá cóip den dréacht-tuarascáil (faoi rún go dtí an 18 Deireadh Fómhair 2023) iniata 
leis an gcomhfhreagras seo mar áis duit. 

 

Le gach dea-ghuí, 

 

 

_______________________________ 

 

An Teachta Dála Aengus Ó Snodaigh 
Cathaoirleach an Choiste 

